
1.8 GEGURITAN KEDIS




Puh Sinom


	Suba ka sisi I Cangak, kedeke rame makilit, iyong  uyut matrayuhan, Tetengkek ngekek ngedekin, I Cangak  delak-delik, sebuh buka pusuh tembus, I Cangak sayan  jengah, sebenge ambul kiladin, nimbal nabuh, gandrunge magegandrungan.
	Curig gangsa kamarenteng, gender lenyeh mangrerengih, barangin pamunyin rebab, sumangkinya mangiyun-yunin, wetu idris dadi, papancane salah dundun, baan tabuhane melah, kocapan I Gandrung kalih, sampun bangun, manyolahin gegambelan.
	Igele asri angraras, rarase mangebut bangkit, nyabcab ngilehan kalangan, mairib rejang dedari, kepetnyane mapusing, menepek marengin kempul, kedis singutngute kena, nging mula pacang mangibing, payas-payas, panganggone sarwa gadang.
	Ngeberang saput matandang, limane tinggarang ngitir,  baane mabungkung canggang, masih anggon ngaliabin, gandrunge manyandarin, yang lanang sarwi angrungu, sokasi bebandaran, renyah munyinnyane jangih, mapanyambung, ṗanak biyut nem diwang.
	Budi kasih ababaran, anak liu edalemin, dulurinya baan liat, pangibinge alah girik, culuke buka mati, gegretenan dasdas nyaup, kapobaan di kalangan, gandrunge manepek malih, bareng kumpul, ngenaang I Kedis Pekat.
	Nging masih mula gumana, krana panganggone putih, alihang apanga tinggar, sinah baanya mabalih, udeng putih maselim, mapilpil ngebit di pungkur, petung tinggi adannya, teturahan cara Bali, pantes paut, kambulan sebenge wayah.
	Jongkoke maparerasam, gandrunge sampun nyandarin, tetabuhan parianom, gupekin kendang madandit, pekate manyagjagin, ngigel mangarepin gandrung, eng-

